
Chayavimshatih

ఛాయావింశతిః

గురూణాం విద్యాసౌ స్ఫురితకరుణోదన్వదుదిత-
ప్రభావేన్దుజ్యోత్స్నా   హృదయకుముదోద్భేదనపటుః ।

యయాసూక్తిస్రోతఃస్రవదమృతయా   ధ్వస్తతమసా
ప్రకాశ్యన్తే   సర్వా అపి సపది శాస్త్రార్థకకుభః   ॥ ౧॥

అనీశామీశానీం వదతి నిరయాణాం ప్రశమదో
గురుః కల్యాణీంయామథ చ సకలాం పూర్వపరగామ్ ।

సితా పీతా రాగోజ్జ్వలితతనురుద్ధారసహితా 
విచిత్రా ప్రోక్తా  సా మనసి రమతాం మే భగవతీ ॥౨॥

మనోవాగ్దుఃస్పర్శే  మురరిపువిధాత్రోరపి  తవ
స్వరూపే జాత్యన్ధః  కథమివ కరోమి స్తుతిమహమ్ ।

దిశో లక్షీకృత్య ప్రహిత  ఇవ బాణోఽయమథవా
మదీయో వాగ్బన్ధస్త్వయి   పతతి సర్వాత్మవపుషి ॥ ౩॥

శివం గుర్వాత్మానం గురుమపి శివాత్మానమసకృత్
ప్రణమ్యాన్తర్భక్త్యా  స్రజమివ  తదాజ్ఞాం  చ శిరసా ।

దృశావానన్దాస్రైః   కుసుమనికరైరఞ్జలిపుటం 
ప్రపూర్యాన్తఃప్రేమ్ణా   ప్రణతవరదాం  నౌమి భవతీమ్ ॥ ౪॥

రసార్ద్రా  వా కామం రసవిరహితా వా స్తుతిరసా-

వసాధ్వీ సాధ్వీ వా న ఖలు గుణదోషౌ భవతు నః ।
యథాత్మానం దృష్టిర్ముకురపతితా  పశ్యతి తథా

గిరం త్వాం గీర్భిస్త్వం యన్ముఖగతా స్తౌషి వరదే ॥ ౫॥ (మమముఖగతా)

సముద్భూతా చోచ్చైఃస్థితిముపగతాత్   కేశవపదాత్
స్థితా  గౌరీశేన స్వపదపరిపూజాహితముదా ।

శుచిశ్రీమత్తీర్థా  శివగురుగిరిప్రాప్తమహిమా 
స్వరూపం తే విద్యా మమ భజతు గఙ్గేవ  జలధిమ్ ॥౬॥

ఛాయావింశతిః

అయం తేజోవర్ణః  కవిభిరుదితో వాగ్భవ ఇతి
స్ఫురద్బిన్దుద్భేదస్త్రిగుణతనురాధారవితతః   ।

సముద్బుద్ధో యస్య వ్రజతి  సహసా బ్రహ్మ  సదనం
స యోగీ చోద్బుద్ధో వ్రజతి  సహసా బ్రహ్మసదనమ్  ॥ ౭॥

విదుర్బ్రాహ్మీం కేచిత్ కిల విషమభిన్నాం తదితరే
తథాప్యేకా సా తే తనురితి వయం నిశ్చినుమహే ।

ప్రభేదో  వాగ్వాణీ వచ ఇతి సమాఖ్యాసు బహుధా
స్వయంవాచ్యే శబ్దే న భవతి పునః కాచన భిదా ॥౮॥

ద్వితీయః కామాత్మా స్ఫురతి తవ లీనో హృది సదా
స బిన్దుః  సన్నాదో భగవతి ముదాం బీజమివ యః ।

స్మితే యస్మిన్ క్షుభ్యత్యఖిలమపి చన్ద్రోదయగళ -
న్మహామ్భోధిప్రఖ్యం  భవనమబలాం కిం పునరమూమ్ ॥౯॥

మనోరమ్యః సౌమ్యః ప్రశమితతమో  యేన శిరసి
స్మృతో బీజాత్మా తే భగవతి ముదాం బీజమివ యః ।

వచోవీచీవేగోద్ధతివిధుతవిధ్వస్తగరిమ
క్షిపేత్ క్షిప్రం  వాదిప్లవకులమసావమ్బుధిరివ  ॥ ౧౦॥

స్వమూర్ధ్ని  ధ్యాతాయాస్తవ ధవలపీఠాబ్జగదితా
సుధామ్భోవృష్టిర్యా  స్ఫుటపుళకసస్యాఙ్కురసుహృత్ ।

పునః సూక్తిచ్ఛద్మా శ్రుతిచుళుకపేయా ముఖశశి-
ప్రణాళీవాన్తా  సా సరిదివ సరీసర్తి సరసా ॥ ౧౧॥

ప్రమోదేన్దుక్లిన్నం    నయనశశికాన్తాత్సముదితం
యదమ్భస్త్వద్రూపం  స్మృతిమయసుఖాస్వాదసుఖినః ।

న తద్ బాష్పం మన్యే సముపనతలక్ష్మీకరపుట-
త్రిలోకీరాజ్యాప్తే  రుచితమభిషేకామ్బు గళతి ॥ ౧౨॥

చిదాత్మా తే విద్యుత్కణరుచిరణోరప్యణుతరో
నిరీక్ష్యోయో బిన్దుః  క్షణమపి దృశా సూక్ష్మతరయా ।

సశైలాబ్ధిద్వీపం   సకలమపి స బ్రహ్మసదనం
తదన్తఃసంలీనం తత ఉదితమత్యద్భుతమిదమ్ ॥ ౧౩॥

అజప్తా జప్తా వా స్వయమతిమహాన్తోఽతిలఘవః

సకీలా నిష్కీలా గురుభిరుపదిష్టా అపి న వా ।
ప్రసన్నాయాం  దేవి త్వయి సకలతన్త్రాశ్చ  ఫలదా-

స్తరుర్మూలే సిక్తః ఫలతి ఖలు శాఖాశతమయః ॥ ౧౪॥
యశోవశ్యైశ్వర్యద్రవిణకవితాద్యైహికఫలం  

లఘు ప్రాప్తుం  యస్త్వాం భజతి పరమానన్దఫలదామ్  ।
సుమేరుం మాషార్ఘం  సురభిమపి తక్రం  సురతరుం

సుజీర్ణం  కౌపీనం సుజళమతిరభ్యర్థయతి  సః ॥ ౧౫॥
తవ ధ్యాత్వా మూర్తిం జతురసజపాపుష్పసదృశీం

నరస్తస్యాం యో నిక్షిపతి కుసుమాన్యర్చనవిధౌ ।
ధ్రువం  తైరేవాశు  స్మరవిశిఖభూతైః  స్వహృదయే

విలాసిన్యో విద్ధా విదధతి తదఙ్కే విలుఠనమ్ ॥ ౧౬॥
నృముణ్డైరాబద్ధాం   స్రజమురసిజాభోగలుఠితాం

దధానామారక్తాంశుకకిసలయాం కింశుకనిభామ్ ।
చతుర్బాహు చన్ద్రావయవసుమనశ్శేఖరజటాం

ప్రణౌమి  త్వాం ప్రేతాసనముపగతాం  భైరవవధూమ్  ॥ ౧౭॥
శిరశ్చన్ద్రచ్ఛాయాప్రసరపునరుక్తస్మితరుచిం 

వపుర్లక్ష్మీలబ్ధాధికసితమహార్ఘామ్బరధరామ్    ।
వరోద్యుక్తాం సాక్షస్రజమభయదాం  పుస్తకధరాం

సకృద్ యస్త్వాం భక్త్యా ప్రణమతి  నమామ్యమ్బ తమహమ్ ॥ ౧౮॥
యజన్తే యేఽష్టాభిర్దినమను   విధానేన సుభగా

భగాద్యాభిస్తాభిర్భగవతి శివే త్వాం పరివృతామ్ ।
క్షమాభృతిరూపాతిద్యుతిమతిధృతిశ్రీసుభగతా -

పరీతాః పూజ్యన్తే స్వయమను జనైస్తే   సుకృతినః ॥ ౧౯॥
యథోక్తం యైరిష్టో  విధివిరచితాష్టాష్టకభిదా 

గణో మాతౄణాం తే గహనమహిమా భైరవసఖః  ।
స్ఫురద్విద్యాదీపద్యుతివితతిసన్దర్శితపదాః

ప్రయాన్తి  త్వత్స్థానం  పునరపునరావర్తనమమీ ॥౨౦॥
యథైకశ్చైకస్థః    స్వయమపిహితాత్మా దినకరో

విభాతి ఛాయావాన్ బహుషు జలకుమ్భేషు బహువత్ ।

తథైవైకా   బహ్వీ స్ఫురతి శబరీశౌరితనయా-

రమావాణీకాళీరతిధృతిధరణ్యాదితనుభిః ॥౨౧॥
నరాత్మా నారీత్వే తరురపి లతాత్వే తవ మృగో

మృగీత్వే లక్ష్మీత్వే హరిరపి శచీత్వే శతమఖః ।
ఉమాత్వే రుద్రాత్మేత్యథ  తదనురూపాకృతిరసౌ

శివః సర్వత్రాపి  స్వయమనుచరత్యమ్బ భవతీమ్ ॥౨౨॥
స్త్రియో యాస్త్రైలోక్యే  విదధతి చయా సంసృతిరసం

వినాయాభిః సృష్టిః  క్వచిదపి న కాచిత్ ప్రసరతి  ।
వినాయాభిర్ముద్యత్యపి జయతియాభిర్మనసిజః

సమస్తాభ్యస్తాభ్యో భగవతి తనూభ్యస్తవ నమః ॥౨౩॥
శివే విద్యే దేవి త్రిభువనజనన్యమ్బ  శబరి

క్రియే  శ్రద్ధే  మేధే సతి గిరిసుతే వాణి పరమే ।
మహామాయే నిత్యే మధుమతి మహాభైరవి  రమే ।
భవాని శ్రీః  శక్తే  భగవతి నమస్తేఽహమకృషి ॥౨౪॥

శ్రియం  పృష్ఠే కృత్వా హృది తవ పదామ్భోజయుగళీం
వయం వాణీపుష్పైః  స్రజమరచయామ  స్తుతిమయీమ్ ।

స్వయం గృహ్ణీష్వైనాం   శరణమనుగృహ్ణాతు  భవతీ
త్వదీయాభూయాస్మ త్వయి భవతు భక్తిః స్థిరతరా  ॥౨౫॥

సదా సూక్తిధ్యానామృతరసనిషేకోత్థపుళక -
ప్రరోహాః  స్వాన్తే త్వత్పదకిసలయం దేవి దధతి ।

స్ఫురన్త్యేవాభీష్టాశ్చులుకపుటికాకోమలపుట -
స్ఫురత్పూజాపుష్పాన్వయసముదితా భక్తిలలితాః ॥౨౬॥

(This stotra is in praise of Devi, describing her in several aspects.

The title of the stotra denotes the fact that though

Goddess is praised in different forms as ramA, vANI,

kAlI etc, She is one and the same, just like the same

sun is reflected in different forms in different waters.)

ఇతి ఛాయావింశతిః సమాప్తా ।
Proofread by Mohan Chettoor

